
SUĠĠERIMENTI

Il-Kumitat għall-Affarijiet Barranin jistieden lill-Kumitat għall-Iżvilupp Reġjonali, bħala l-
kumitat responsabbli, biex jinkorpora s-suġġerimenti li ġejjin fil-mozzjoni għal riżoluzzjoni 
tiegħu:

1. Jilqa’ l-kunċett ta’ strateġija makroreġjonali, li, fuq il-bażi tal-esperjenza li nkisbet fir-
makroreġjuni eżistenti (il-Baħar Baltiku u r-reġjuni tad-Danubju), tista’ tinkoraġġixxi lil 
Stati Membri, reġjuni, awtoritajiet lokali u pajjiżi terzi biex jimmaniġġjaw ir-riżorsi 
b’mod li bih jitrawwmu t-tkabbir, il-prosperità, is-sigurtà u l-protezzjoni sostenibbli tal-
ambjent f’żoni li għandhom karatteristiċi ġeografiċi, storiċi u kulturali simili;

2. Jistieden lill-Kummissjoni u lis-Servizz Ewropew għall-Azzjoni Esterna biex jagħtu 
appoġġ speċifiku lill-idea ta’ makroreġjun Jonju-Adrijatiku, filwaqt li tiġi kkunsidrata 
b’mod xieraq il-politika tal-viċinat; biex jippromwovu kooperazzjoni eqreb fi ħdan żona 
speċifika li tinkludi l-Istati Membri tal-UE u l-pajjiżi ġirien li għalihom il-Baħar 
Mediterran jirrappreżenta element ewlieni, iżda mhux waħdieni, tal-wirt komuni tagħhom; 
u biex joħolqu sinerġiji ma’ istituzzjonijiet rilevanti, bħall-Bank Ewropew għall-
Investiment u l-Unjoni għall-Mediterran;

3. Iqis li għandhom jiġu dedikati riżorsi xierqa għall-iżvilupp ta’ strateġija makroreġjonali 
Jonju-Adrijatiku ġdida, b’salvagwardji biżżejjed biex jiġi żgurat li l-finanzjament eżistenti 
jintuża b’mod effettiv, billi jippromwovi, fejn meħtieġ, il-prinċipju ta’ ‘aktar għal aktar’, 
dejjem b’konformità stretta mal-istat tad-dritt u fuq il-bażi tar-rispett tad-drittijiet tal-
bniedem;

4. Jenfasizza li l-oqsma ewlenin ta’ intervent għall-makroreġjun Jonju-Adrijatiku għandhom 
ikunu l-promozzjoni tat-turiżmu sostenibbli, li jista’ jkun ta’ għajnuna għall-intrapriżi 
żgħar u ta’ daqs medju, l-iżvilupp tat-trasport marittimu sostenibbli, li jista’ jtaffi l-
problemi marbuta mat-trasport fuq l-art, l-introduzzjoni ta’ miżuri għall-protezzjoni tal-
Baħar Mediterran kontra t-tniġġis, u t-tisħiħ ta’ amministrazzjoni pubblika effettiva, 
sabiex jiġu indirizzati kwistjonijiet possibbli ta’ governanza mhux effiċjenti;

5. Iqis li huwa kruċjali li l-makroreġjun il-ġdid għandu jikkontribwixxi għad-definizzjoni ta’ 
strateġija ġdida għall-ġestjoni tajba ta’ flussi ta’ immigrazzjoni;

6. Jistieden lill-Unjoni biex tikkunsidra li tiżviluppa strateġija makroreġjonali tal-UE 
speċifikament għall-Mediterran, li tkopri pajjiżi li għandhom karatteristika jew 
karatteristiċi simili jew sfidi komuni fil-qasam tad-difiża u s-sigurtà, bħas-sigurtà 
marittima, is-sikurezzaa marittima u l-protezzjoni tal-ambjent marittimu, permezz tal-
ħolqien ta’ netwerk integrat ta’ sistemi ta’ rappurtar u ta’ sorveljanza għal attivitajiet 
marittimi.


